
皇明從信錄卷之三十一

　　　　　　　　　　　　　秀水沈國元訂

丁未〈嘉靖二十六年〉

正月山西廵撫楊守謙奏偏頭老營二所餘地一千九百

餘頃堪爲營田內省京運外嚴防守且舉副使張鎬爲提

督通判張應麒爲總委官欲久任責成其牛種皆取自本

省又擬照盜沿邊錢糧禁例以防侵盜户部覆守謙綜理

周密且官攝而事省費半而利倍若各鎮營田皆舉行如

守謙則兵食可足而帑積所省多矣詔以實行○吏部尙

書周用卒謚恭肅

　〈用吳江人偉亮有節操晉掌銓曹縉紳望其丰采〉

三月廷試賜李春芳等三百一人進士及第出身有差

四月吏部尙書羅欽順卒贈太子太保謚文莊

　〈欽順泰和人學衝醇正操履端方爲名儒宗〉

考選庶吉士于東閣　上親賜題文曰原心詩曰善爲寶

取亢思謙等二十八人送翰林院讀書

六月曾銑劾仇鸞科歛士卒阻撓軍機廵撫楊博附和上

詔各奪俸

　〈先是虜十萬衆入犯延安慶陽諸處曾銑遣參將李珍夜劫其營斬虜百十一人生擒一人虜遁去　上以銑〉

　〈有擣巢功命賓銀幣〉

--

九月科臣馬錫劾尙書王杲御史艾朴受鹽司賄命郎中

余繼收銀色不足　上怒下杲朴獄戍邊後鎮撫司廉復

張祿與吏銀匠侵弊詔行廵按追補杲竟死戍所

閏九月雲南廵撫應大猷刺所屬有舉無劾科臣鄭大同

劾其避忌長奸請加罰治　上曰撫按舉劾係憲綱舊例

雲南在萬里外貪官酷吏倍甚他省應大猷日久豈無一

人堪劾乃敢違例廢法大傷憲體其褫職閑住

十一月宮中夜火詔速赦楊爵時爵在獄七年矣及歸有

大鳥集舍爵曰吾死矣自爲墓誌果卒

　〈支大綸曰爵狷介淸苦忠直性秉絕無于名競進之念居家時有旨逮繫官校以屬按臣乃故以好過從適爵〉

　〈方飯有麥飯一盂蔬一盤見按臣卽與同食更畢官校人繫之爵卽與偕行諸官謂曰盖亦一內別乎爵曰去〉

　〈矣勿復顧官校吐舌云楊君慷慨乃爾其磊落骯髒之致世罕其匹〉

皇后方氏崩○曾銑陳邊務十八事曰恢復河套曰修築

邊墙曰選擇將材曰選練士卒曰買補馬羸曰進兵機宜

曰轉運糧餉曰申明賞罰曰兼備舟車曰多置火器曰招

降用閒曰審度時勢曰防守河套曰營田儲蓄曰明職守

曰息訛言曰寬文法曰處孳畜令兵部定策以聞已而復

上營陣八圖詔獎之令本兵議行○曾銑劾鸞十罪令逮

繫訊治以王繼祖代之

戊申〈嘉靖二十七年〉

